
Adroddiad y Cadeirydd

	Cadeirydd
	Denver Davies

	Dyddiad
	12, 13 a 23 Tachwedd 2012

	Lleoliad
	Llanisien, Canolfan Iaith Felin-fach, ITACA Abergele

	Maes pwnc y sector
	Cymraeg i Oedolion

	Teitlau a chodau unedau
	A – FN32CY173 Siarad – cwrdd ag anghenion pob dydd
B – FN3E3CY076/077/078 Defnyddio’r Gymraeg gyda’r teulu 
C - FN33CY381 Ysgrifennu bob dydd / FN33CY397 Siarad – Chwarae rôl mewn sefyllfa anffurfiol
CH - FN31CY147 Siarad – Trafod cynlluniau yn y dyfodol
D – FN33CY232 – Siarad – Mynegi barn / FN33CY381 Ysgrifennu bob dydd
DD – FN33CY595 – Cyfuno sgiliau – Darllen a thrafod erthyglau o bapurau a chylchgronau
E – FN33CY329 Ysgrifennu hunanfynegiannol




	Adran 1
	Cynnal safonau



	Cynhaliwyd tair sesiwn safoni yn ystod mis Tachwedd lle ystyriwyd yr un samplau o waith a gyflwynwyd gan ganolfannau sy’n darparu unedau Cymraeg i Oedolion. Diolchwyd i bawb wnaeth gyflwyno samplau. 
Cyflwynwyd enghreifftiau o waith gan ganolfannau oedd yn dangos y camau oedd wedi eu cymryd i gwrdd ȃ gofynion ansawdd Agored Cymru. Canmolwyd y canolfannau am y gwelliannau oedd wedi cael eu gweithredu hyd yma a chafwyd trafodaeth ar sut gellir gwella ar bethau ar gyfer y dyfodol.   
Cafwyd cyflwyniad ar ofynion asesu a dilysu mewnol Agored Cymru. Mae copi o’r cyflwyniad wedi ei ddosbarthu i bawb oedd yn bresennol. Cysylltwch ȃ Agored Cymru os hoffech dderbyn copi.  Mae copi o ganllawiau Agored Cymru ar gyfer dilysu mewnol ar gael yma http://www.agored.org.uk/CentreHandbook/CentreHandbook.aspx?id=29&lang=cym 

Sampl A
Roedd Sampl A yn esiampl o uned siarad lle’r oedd y ganolfan wedi creu ffurflen adborth i dystiolaethu cyrhaeddiad. Roedd y tiwtor wedi ysgrifennu sylwadau manwl oedd yn cyfeirio at y meini prawf ac yn nodi enghreifftiau o gyfraniad penodol pob dysgwr. Er mai taflen adborth oedd hi, roedd y tiwtor wedi’i hysgrifennu fel ffurflen dyst ar gyfer y dilysydd allanol. Gallai’r ffurflen gael ei gwella drwy gael y tiwtor i ysgrifennu’r adborth wedi ei gyfeirio at y dysgwr. Ni chyflwynwyd manylion y tasgau a gwblhawyd gan y dysgwr gyda’r sampl. Er mwyn cael darlun clir o gyrhaeddiad y dysgwr dylai manylion y tasgau gael eu cynnwys yn y sampl. Ni chyflwynwyd unrhyw ddogfennaeth dilysu mewnol gyda’r sampl.  
Sampl B 
Roedd sampl B yn enghraifft o  lyfr gwaith dysgwr mae un canolfan wedi datblygu i dystiolaethu cyrhaeddiad dysgwyr ar gwrs Cymraeg i’r teulu. Roedd dogfennaeth dilysu mewnol arbennig o gynhwysfawr wedi ei gynnwys gyda’r sampl. Nodwyd bod yna ddiffyg adborth ar y gwaith ond bod yr adroddiad dilysu mewnol wedi cydnabod hynny a thynnu sylw’r tiwtor at hyn ar gyfer y dyfodol. Mae’r llyfr gwaith wedi ei groesgyfeirio yn glir i’r meini prawf asesu ac mae lle i’r tiwtor a’r dysgwr arwyddo cyflawniad pob maen prawf. Ar gyfer 2012-13 mae’r ganolfan yn bwriadu ychwanegu blychau adborth ar bob tudalen. 
Sampl C
Ceir dwy uned yn y sampl hon. Un uned ysgrifennu ac un uned siarad. Roedd y tiwtor ar gyfer yr uned ysgrifennu wedi cynnwys adborth ysgrifenedig adeiladol i’r dysgwr ar bob darn o waith. Gan mai gwaith wedi gwneud adref ac ar gyfrifiadur oedd y dystiolaeth cafwyd trafodaeth am ddilysrwydd/perchnogaeth y gwaith. Ar gyfer gwaith cartref dylai canolfannau ystyried cynnwys datganiad gan y dysgwr yn cadarnhau mai ei gwaith personol nhw yw’r hyn a gyflwynir. Ar gyfer yr uned siarad cyflwynwyd manylion am bob tasg a gyflawnwyd. Yn ogystal cyflwynwyd sylwadau’r tiwtor ar bob dysgwr unigol i gefnogi’r hawl am gredyd.  Gallai’r sylwadau fod wedi eu clymu i’r meini prawf yn fwy clir a’u hysgrifennu fesul adborth i’r dysgwr.
Sampl Ch
Uned siarad oedd hon oedd wedi defnyddio tasg enghreifftiol Agored Cymru. Roedd adroddiad dilysu mewnol manwl wedi ei chynnwys gyda’r sampl oedd wedi tynnu sylw’r tiwtor at y ffaith bod angen mwy o adborth i’r dysgwr. Cafwyd trafodaeth am addasrwydd y dasg enghreifftiol o ystyried mai uned siarad oedd hon a bod y tasgau ddim yn profi sgil siarad. Tanlinellwyd pwysigrwydd gwirio tasgau cyn eu cyflwyno i ddysgwyr. Mae tasgau enghreifftiol Agored Cymru bellach wedi dyddio ac wedi eu tynnu o’r wefan tan eu bod wedi eu diweddaru. Dylai pob tasg newydd gael ei gwirio gan y dilysydd mewnol cyn ei chyflwyno.
Sampl D
Roedd dwy uned yn rhan o’r sampl hon. Un uned mynegi barn uwch ac un uned ysgrifennu. Ni chyflwynwyd dogfennaeth dilysu mewnol gyda’r sampl. Roedd taflen waith wedi ei chreu i helpu’r dysgwr i baratoi ar gyfer y dasg mynegi barn. Roedd tipyn o dystiolaeth yn profi bod y dysgwr wedi paratoi ac ymchwilio’r pwnc ar gyfer un o’r tasgau mynegi barn, ond nid oedd unrhyw dystiolaeth o’r un fath ar gyfer yr ail dasg mynegi barn.  Roedd y dystiolaeth gefnogol yma yn dda ond roedd diffyg tystiolaeth i brofi bod y dysgwr wedi cymryd rhan ar lafar. Roedd angen sylw tyst gan y tiwtor i dystiolaethu bod y dysgwr wedi cyfrannu yn briodol.  Roedd adborth canmoladwy gan y tiwtor ar y gwaith ysgrifenedig ond gallai fod wedi ei wella wrth wneud y sylwadau yn fwy adeiladol. 
Sampl Dd
Roedd manylion ar gyfer dwy erthygl wedi ei chynnwys yn y sampl ond roedd yr uned yn gofyn am o leiaf dri. Cafwyd sylwadau unigol gan y tiwtor ar bob dysgwr ond gwneir hyn ar ddiwedd y flwyddyn yn hytrach na fesul uned. Nid oedd y sylwadau yn gysylltiedig ȃ’r meini prawf asesu. Roedd peth sylwadau gan y tiwtor ar waith ysgrifenedig y dysgwr ond ar y cyfan roedd diffyg adborth.
Sampl E
Ni chyflwynwyd gwaith cyflawn ar gyfer y sampl hon. Roedd diffyg tystiolaeth ar gyfer y ddwy uned o ran nifer y tasgau ac ar gyfer pob maen prawf o fewn y tasgau a gyflwynwyd. Rhaid bod tystiolaeth ar gael ar gyfer pob maen prawf.



	Adran 2
	Arferion da



	
Gweler enghreifftiau o ddogfennaeth a phroses dilysu mewnol da yn sampl B ac Ch.
Mae camau positif wedi eu cymryd mewn sawl canolfan i gyflwyno tystiolaeth ar gyfer pob uned, yn cynnwys tasgau siarad, a bod canolfannau yn adeiladu ar y gwaith hwn yn ystod 2012-13.







	Adran 3
	Diffygion



	
Rhaid sicrhau bod samplau yn llawn ar gyfer dysgwr sydd wedi cwblhau gofynion yr uned, ac yn cynnwys dogfennaeth dilysu mewnol a manylion y tasgau a’r uned.
Mae angen sicrhau bod dysgwyr yn derbyn adborth adeiladol ar eu gwaith.
Rhaid sicrhau bod tystiolaeth ar gael ar gyfer pob maen prawf a phob uned.
Mae angen sicrhau bod gan bob canolfan trefn dilysu mewnol cadarn er mwyn sicrhau cysondeb a thegwch i ddysgwyr.









	Adran 4
	Camau Gweithredu 
ar gyfer Agored Cymru



	Sicrhau bod fersiynau Saesneg unedau Cymraeg ar gael ar y wefan.

